
Аннотация. Мақала Қазақстан Республикасында енгізіліп жатқан медицина қызмет-
керлерінің кәсіби жауапкершілігін сақтандыру жүйесінің құқықтық алғышарттарын 
жан-жақты талдауға арналған. Белгіленген мақсатқа жету үшін авторлар медициналық 
қызметкерлерді кәсіби жауапкершілік тәуекелдерінен қорғауды заңнамалық қамтамасыз 
ету үшін сақтандыруды пайдаланудың үздік әлемдік тәжірибелеріне, шетелдік құқықтық 
модельдерге шолу жасаған.

Мақалада елдегі сақтандырудың осы түрінің құқықтық негізіне, сақтандыру тәртібіне 
және келтірілген зиянды өтеуге, сақтандыруға қатысушы тараптардың өкілеттіктері 
мен жауапкершілігінің көлеміне байланысты материалдар жинақталған. Жоспар бойын-
ша, 2023 жылдан бастап жұмыс берушілер есебінен, ал 2025 жылдан бастап – медицина-
лық ұйым мен медицина қызметкері арасында сақтандыру сыйақысының сомасын бөлуді 
көздейтін жүйе жалпы кәсіби жауапкершілікке әкелетін, көрсетілетін қызметтердің са-
пасын арттыруға оң әсер етуі тиіс, медициналық ұйымдардағы жанжалдарды азайтуды 
қамтамасыз етудің тиімді құрал болып табылады.

Мақалада Түркия, Канада, Швециядағы медицина қызметкерлерінің кәсіби жауапкер-
шілігін сақтандырудың модельдері терең қарастырылған. Осыған байланысты авторлар-
мен аталған елдердегі кәсіби жауапкершілікті сақтандыру шартын жасасу кезінде өзара 
сақтандыру ұйымдары мен мамандандырылған медициналық бірлестіктердің рөлі зерт-
телген. Бұл тәсіл авторларға Қазақстанда шетелдік тәжірибелерді табысты қолдану 
мүмкіндіктерін қарастыруға және оларды құқықтық қамтамасыз етудің перспектива-
лық бағыттарын белгілеуге мүмкіндік берді.

Мақалада сақтандыру жүйесін енгізудің бастапқы кезеңінде сақтандыру жағдайы 
бойынша сақтандырушының жауапкершілігінің шекті көлемін айқындау, сақтандыру 
төлемдерін рәсімдік қамтамасыз ету және заңда көзделген өзге де кепілдіктер мәселелері 
ашылады.

Сақтандыру жүйесін енгізудің бастапқы кезеңінде сақтандыру жағдайы бойынша 
сақтандырушының жауапкершілігінің шекті көлемі, төлемдерді жүзеге асыру тәртібі 
және өзге де ұйымдастырушылық сұрақтар қарастырылған. 

Зерттеу нәтижесінде авторлар медицина қызметкері мен медициналық мекеменің 
ортақ жауапкершілігін бекіту қажеттілігі туралы гипотеза ұсынады, бұл денсаулық 
сақтау жүйесінің барлық субъектілерінің халыққа сапалы қызмет көрсетуге өзара мүд-

1 Хат-хабарларға арналған автор



ВЕ
СТ

Н
И

К 
И

Н
СТ

И
ТУ

ТА
 З

АК
О

Н
О

Д
АТ

ЕЛ
ЬС

ТВ
А 

И
 П

РА
ВО

ВО
Й

 И
Н

Ф
О

РМ
АЦ

И
И

 Р
К 

№
 2

 (
73

)-
20

23

54

АЗАМАТТЫҚ ЖӘНЕ АЗАМАТТЫҚ ПРОЦЕСТІК ҚҰҚЫҚ

делілігін қамтамасыз етуге мүмкіндік береді. 
Түйінді сөздер: медицина қызметкерлері, медициналық мекеме, науқас, сақтандыру, 

медицина қызметкерлерінің кәсіби жауапкершілігін сақтандыру, кәсіби жауапкершілік, 
өтемақы, медициналық қызметтің сапасы.

СТРАХОВАНИЕ ПРОФЕССИОНАЛЬНОЙ ОТВЕТСТВЕННОСТИ 
МЕДИЦИНСКИХ РАБОТНИКОВ В РЕСПУБЛИКЕ КАЗАХСТАН

Разиева Динара Багдатовна
Старший преподаватель кафедры «Гражданско-правовых дисциплин», 
Alikhan Bokeikhan University, город Семей, Республика Казахстан, доктор PhD,  
e-mail: razieva@mail.ru 

Аннотация. Статья посвящена пристальному анализу правовых предпосылок внедряе-
мой в Республике Казахстан системы страхования профессиональной ответственности 
медицинских работников. Для достижения обозначенной цели, авторами проведен обзор 
лучших мировых практик, зарубежных правовых моделей использования страхования для 
законодательного обеспечения защиты медицинских работников от рисков профессио-
нальной ответственности.

В статье обобщен материал, связанный с правовой основой данного вида страхования 
в стране, порядка страхования и возмещения причиненного вреда, объемом правомочий и 
ответственности сторон, участвующих в страховании. По плану, начиная с 2023 года 
предлагается ввести обязательное страхование за счет работодателей, а с 2025 года 
– солидарное страхование, предусматривающий распределение суммы страховой премии 
между медицинской организацией и медицинским работником, что приведет к общей про-
фессиональной ответственности, окажет положительное влияние на повышение каче-
ства оказываемых услуг, станет эффективным инструментом для обеспечения снижения 
конфликтности в медицинских организациях. 

Значительное внимание в статье уделяется моделям страхования профессиональной 
ответственности медицинских работников в Турции, Канаде, Швеции. В этой связи авто-
рами исследована роль общества взаимного страхования и специализированных медицин-
ских объединений при заключении договора страхования профессиональной ответствен-
ности в указанных странах. Такой подход позволяет авторам рассмотреть возможности 
применения в Казахстане успешных зарубежных практик и обозначить перспективные 
направления их правового обеспечения.

В статье раскрываются проблемы определения предельного объема ответственности 
страховщика по страховому случаю на начальном этапе внедрения системы страхования, 
процедурного обеспечения страховых выплат и иных предусмотренных законом гарантий.

В результате исследования авторами выдвигается гипотеза о необходимости закре-
пления солидарной ответственности медицинского работника и медицинского учреж-
дения, что позволит обеспечить взаимную заинтересованность всех субъектов системы 
здравоохранения в оказании качественных услуг населению.

Ключевые слова: медицинские работники, медицинское учреждение, пациент, стра-
хование, страхование профессиональной ответственности медицинских работников, про-
фессиональная ответственность, компенсация, качество медицинских услуг. 

Abstract. The article is devoted to a close analysis of the legal prerequisites of the system 
of professional liability insurance of medical workers being introduced in the Republic of 
Kazakhstan. To achieve this goal, the authors conducted a review of the best world practices, 
foreign legal models of the use of insurance for legislative protection of medical workers from the 
risks of professional responsibility.

The article summarizes the material related to the legal basis of this type of insurance in 
the country, the procedure for insurance and compensation for damage caused, the scope of the 
powers and responsibilities of the parties involved in insurance. According to the plan, starting 
from 2023, it is proposed to introduce compulsory insurance at the expense of employers, and from 
2025 – joint insurance, which provides for the distribution of the amount of the insurance premium 
between a medical organization and a medical worker, which will lead to general professional 
responsibility, will have a positive impact on improving the quality of services provided, will 
become an effective tool for reducing conflict in medical organizations.

Considerable attention is paid in the article to the models of professional liability insurance 
of medical workers in Turkey, Canada, Sweden. In this regard, the authors investigated the role 
of mutual insurance societies and specialized medical associations in concluding professional 
liability insurance contracts in these countries. This approach allows the authors to consider the 
possibilities of applying successful foreign practices in Kazakhstan and identify promising areas 
of their legal support.

The article reveals the problems of determining the maximum amount of the insurer's liability 
for an insured event at the initial stage of the introduction of the insurance system, procedural 
provision of insurance payments and other guarantees provided by law.

As a result of the study, the authors put forward a hypothesis about the need to consolidate the 
joint responsibility of a medical worker and a medical institution, which will ensure the mutual 
interest of all subjects of the healthcare system in providing quality services to the population.

Key words: medical workers, medical institution, patient, insurance, professional liability 
insurance of medical workers, professional liability, compensation, quality of medical services.

Кіріспе
Медицина қызметкерлерінің кәсіби жау-

апкершілігін міндетті сақтандыру жүйесін 
елімізде кезең-кезеңімен енгізу жоспар-
лануда. Бұл туралы Мәжіліс отырысында 

Денсаулық сақтау министрі Ажар Ғиният 
«Қазақстан Республикасының кейбір заңна-
малық актілеріне денсаулық сақтау мәселе-
лері бойынша өзгерістер мен толықтырулар 
енгізу туралы» заң жобасын таныстыра оты-

АЗАМАТТЫҚ ЖӘНЕ АЗАМАТТЫҚ ПРОЦЕСТІК ҚҰҚЫҚ

рып хабарлады. 
Министрдің айтуынша заң жобасын әзір-

леу үшін 2018-2020 жылдары жеке және заң-
ды тұлғалардан келіп түскен және қаралған 
өтініштерге (барлығы 14 123 өтініш), сон-
дай-ақ 2017-2020 жылдары медицина қыз-
меткерлеріне қатысты қозғалған қылмыстық 
істерге талдау жүргізілген.

Жыл сайын медицина қызметкерлеріне 
қатысты кәсіби міндеттерін тиісінше орын-
дамағаны үшін ҚР Қылмыстық кодексінің 
317-бабы бойынша 300-ге жуық іс ашылады. 
Зардап шеккендердің пайдасына мораль-
дық және материалдық залал өтемақысы-
ның жалпы мөлшері 40 млн теңгеден асқан. 
Сақтандыру төлемдері сақтандыру полисі 
болған кезде сот шешімі бойынша жүзеге 
асырылады және қылмыстық жауаптылық 
танылған жағдайда төленбейді2 . 

Жоспар бойынша 2023 жылдан бастап 
сақтандыру жүзеге асырыла бастайды, 
ал 2025 жылдан бастап толыққанды іске  
қосылады. 

Аталған заң жобасының талқы 
лауға шығарылуы бірнеше жылдар бойы 
белсенді талқыланып, алайда әртүрлі себеп-
тер мен қарсылықтарға байланысты қабыл-
данбай келе жатқан сақтандыру жүйесінің 
іске қосылуы алдындағы соңғы кезеңі деп 
бағалауға болады. Сондықтан да аталған 
бағытты зерттеуге деген қызығушылық 
жоғарылауда және өзекті болып отыр. 

Бұл зерттеудің мақсаты осы енгізіліп 
жатқан медицина қызметкерлерінің кәсі-
би жауапкершілігін сақтандыру жүйесінің 
құқықтық негізін қарастыру және осы 
сақтандыру түрінің шет елдердегі модель-
дері мен ұлттық заңнамаларына шолу жасау 
болып табылады. 

Материалдар мен әдістер
Мақаланы дайындау үшін материалдар 

ретінде Қазақстан Республикасының меди-
цина саласын реттейтін заңнамалық базасы, 
статистикалық мәліметтер, шет елдердегі 
медицина қызметкерлерінің кәсіби жауап-
кершілігін сақтандыруды реттейтін ұлттық 
заңнамалар пайдаланылды.

Зерттеу барысында статистикалық 
мәліметтер мен ғылыми ақпарат көздерінің 
аналитикалық әдісі қолданылды. Салысты-
рмалы әдіс қолдану арқылы бірнеше мем-
лекеттердегі медициналық жауапкершілікті 
сақтандырудың модельдері талданды.

2 «Какую модель страхования ответственности медработников хотят ввести в РК?». «КАПИТАЛ» іскер-
лік ақпарат орталығы. [Электрондық ресурс] – Айналыс режимі: https://kapital.kz/gosudarstvo/108936/kakuyu-model-
strakhovaniya-otvet-stvennosti-medrabotnikov-khotyat-vvesti-v-rk.html  (жүгінген күні: 20.09.2022).

Талқылау
Жалпы соңғы жылдардағы әлемде тараған 

пандемия мен елімізде орын алған оқиғалар 
тізбегі медицина саласындағы біраз мәселе-
лердің бетін ашқаны белгілі. Аталған сала 
өкілдерінің құқықтық қорғалуы мен әлеу-
меттік жағдайы қоғамның ерекше назарына 
ілігіп, мемлекеттік деңгейде де талқылана 
бастады. Заңнаманы жетілдіру мен қызмет-
керлердің әлеуметтік жағдайын көтеруге 
арналған зерттеулер жарияланып, медици-
налық жауапкершілікті сақтандыру сұрағы 
қайтадан күн тәртібіне оралған болатын. 
Медицина қызметкерлерінің еңбек туралы 
заңнамасындағы кейбір кемшіліктерін зерт-
теуге арнаған мақаласында К.Б. Олжабаева 
да осы сұрақтарды кеңінен қарастырады. 
Автор өз мақаласында медициналық қыз-
метті реттейтін «Халық денсаулығы және 
денсаулық сақтау жүйесі туралы» кодексте-
гі бірнеше олқылықтарды анықтаған [1, 141 
б.].

Экономикалық дамыған елдерде кәсіби 
жауапкершілікті сақтандыру шартын жасасу 
медициналық қызметтің ажырамас атрибут-
тарының бірі болып табылады, бұл мәселе-
де өзара сақтандыру ұйымдары мен маман-
дандырылған медициналық бірлестіктер 
белсенді рөл атқарады. Алайда, қаржылан-
дырудың жеткіліксіздігі жағдайында жауап-
кершілік қаупінің артуына қарамастан, отан-
дық клиникалар өз мүдделерін қорғау үшін 
сақтандыру құралдарын пайдаланғысы кел-
мейді. Қарсылықтың себебі де түсінікті. 
Мәселен, медицинадағы абайсызда жіберіл-
ген қатенің құны өте жоғары, егер оған жол 
берілсе медицина қызметкері мен ол жұмыс 
істейтін ұйым қолданыстағы заңнама шең-
берінде әртүрлі жауапкершілікке тартылуы 
мүмкін. Ал жаңадан қабылданып жатқан 
жүйе жауапкершілік құнын аталған тарап-
тар арасында тең бөлуді көздейді.

Сонымен қатар, біздің пікірімізше 
аталған сақтандыру түріне деген қоғам та-
рапынан сенімсіздік де байқалады. Бұл әри-
не қарсылық емес, бірақ қоғам тарапынан 
жүйенің оң нәтижесіне деген кері пікірлер 
бар. Мұндай пікірдің болуының бір себебі 
осыған дейін енгізілген міндетті медици-
налық сақтандыру жүйесінің қызметіндегі 
кемшіліктер болуы мүмкін. Ондай кемшілік-
тердің бар екендігі туралы және жалпы ме-
дициналық қызметтің сапасына байланысты 
сұрақтардың күрделі екендігін еліміздің 

Президенті Қ.К.Тоқаев та өз жолдауында 
атап өткен болатын. Мемлекет басшысының 
пікірінше сақтандыру моделі тұрақсыз, әрі 
жүйесіз дамуда және бұл үлкен олқылық3 . 

Жоспар бойынша 2023 жылдан бастап 
Денсаулық сақтау министрлігі сақтандыру-
ды жұмыс берушінің есебінен жүзеге асы-
руды, ал 2025 жылдан бастап сақтандыру 
сыйлық ақысының сомасын медициналық 
ұйым мен медициналық қызметкер арасын-
да бөлуді ұсынады, бұл ортақ кәсіби жа-
уапкершілікке әкеледі. Жүйенің енгізілуі 
көрсетілетін қызметтердің сапасын артты-
ру, медициналық ұйымдарда жанжалдың 
төмендеуін қамтамасыз ету үшін тиімді 
құрал болуы тиіс. Сондай-ақ, медициналық 
қызметтің сапасына медициналық қызмет-
кермен қатар медициналық мекеме де жау-
апты болады, яғни сапалы қызмет көрсетуге 
екі тарап бірдей мүдделі деуге болады.

Кәсіптік жауапкершілікті сақтандыру 
жүйесімен 304 мыңнан астам медицина қы-
зметкерін қамту ұсынылады. Бұл тұрғыда 
жүргізілген есептеулер нәтижесінде 2023 
жылы жалпы сомасы 4,6 млрд теңге ескеріл-
мек. Оның 2,7 млрд теңгесі тегін медицина-
лық көмектің кепілдік берілген көлемінің 
есебінен және 1,8 млрд теңгесі міндетті әле-
уметтік медициналық сақтандырудың есебі-
нен болады4 .

Сақтандыру жүйесін енгізудің бастапқы 
кезеңінде сақтандыру жағдайы бойынша 
сақтандырушының жауапкершілігінің шек-
ті көлемін анықтау ұсынылады: науқастың 
өміріне немесе денсаулығына келтірілген 
зиян үшін және: өлімге – 1000 АЕК; мүге-
дектікті белгілеу: бірінші топ – 800 АЕК; 
екінші топ – 600 АЕК; үшінші топ-500 АЕК; 
«мүгедек бала» - 500 АЕК; мүгедектік бел-
гіленбей мертігу немесе жарақат алу немесе 
денсаулыққа өзге де зақым келтіру – нақты 
шығыстар мөлшерінде, науқасты амбула-
ториялық немесе стационарлық емдеу –  
300 АЕК.

Кәсіби жауапкершілікті сақтандыру жүй-
есі медицина қызметкерлерін қорғаудың ең 
тиімді құралдарының бірі болып табылады. 
Шетелде бұл жүйені көптеген елдерде қол-
дану міндетті болып табылады, ал ТМД ел-
дерінде бірқатар себептерге байланысты бұл 
механизм іс жүзінде қолданылмайды.

3 «Мемлекет басшысы Қасым-Жомарт Тоқаевтың Қазақстан халқына Жолдауы».  Қазақстан Республикасы 
Президентінің ресми сайты. [Электрондық ресурс] – Айналыс режимі: https://www.akorda.kz/kz/memleket-basshysy-kasym-
zhomart-tokaevtyn-kazakstan-halkyna-zholdauy-181416   (жүгінген күні: 22.09.2022).
4 «2023 жылы кәсіптік жауапкершілікті сақтандыруға 300 мың медицина қызметкері қамтылады». «ҚазАқпа-
рат» халықаралық ақпарат агенттігі. [Электрондық ресурс] – Айналыс режимі: https://www.inform.kz/kz/2023-zhyly-
kasiptik-zhauapkershilikti-saktandyruga-300-myn-medicina-kyzmetkeri-kamtylady_a3980530  (жүгінген күні: 28.09.2022).

Кәсіби медициналық жауапкершілікті 
сақтандыру сияқты өнімді дамыту және ен-
гізу тарихы белгілі бір елдерде қалыптасқан 
құқықтық жүйемен тығыз байланысты. Ме-
дициналық қызмет ең қауіпті болып санала-
ды, ол медициналық қате болған жағдайда 
науқас өлімінің жоғары ықтималдығынан 
көрінеді. Батыс елдері 1960 жылдардан 
бастап науқастарға зиянды өтеу мәселесіне 
белсенді назар аудара бастады. Дәл осы ке-
зеңде науқастардың дәрігерлер мен медици-
налық ұйымдарға қойылатын талаптарының 
саны мен мөлшерінің тұрақты өсу тенден-
циясы қалыптасты. Бұл халықтың құқықтық 
санасының өсуіне, заң қызметтері нарығы-
ның дамуына байланысты болды [2, 81 б.].

Тағы бір пікір бойынша медициналық жа-
уапкершілікті сақтандыру жүйесінің пайда 
болуы мен дамуының себебі ретінде меди-
цинаның қарқынды дамуы мен жетістіктерін 
де атайды, оның ішінде халықтың дәрігерге 
деген үмітінің шамадан тыс өсуі, сондай-ақ 
медициналық технологиялардың едәуір күр-
деленуі де бар [3, 92 б.].

Аталған тенденция мен құқықтық сана-
ның өсуі,  медициналық технологиялардың 
едәуір күрделенуі, заң қызметтері нарығы-
ның дамуы қазіргі қазақстандық қоғамда 
да анық байқалады, тиісінше мемлекет 
тарапынан осы сақтандыру түрін енгізу 
қоғамдағы пайда болған жаңа үрдістерге де-
ген реакция деп бағалауға болады. 

Қарастырып отырған сақтандыру түрін 
елімізде енгізуде шетелдік сәтті тәжірибе-
лер зерттелгені анық және қабылдаудағы 
себептердің бірі де осы елдердегі нәтижелі 
тәжірибелердің болуы деуге болады. Еліміз 
үшін қолайлы жүйені таңдау аса қажет және 
осы тұста өзге тәжірибелерге сүйене отырып 
шешімге келу маңызды. Олардың кейбіріне 
тоқталатын болсақ:

Швеция. Сақтандыру жүйесі Швецияда 
1975 жылдан бастап науқастардың денса-
улығына байланысты жарақаттардың ор-
нын толтыру үшін жұмыс істей бастады. 
Бұл жүйе бастапқыда ерікті жүйеге негіз-
делгенімен, кейін 1997 жылы науқастарды 
сақтандыру туралы заңмен ауыстырылып 
міндетті сақтандыру талабы енгізілді. На-
уқастарды жарақаттан сақтандыру енгізіл-
ген кезде, бұл денсаулық сақтау аймақтары 

мен сақтандыру компаниялары арасындағы 
келісімге негізделген жеке ерікті сақтанды-
ру схемасы болды. Өңірлерде өзінің медици-
налық сараптамасы және шағымдарды қарау 
жүйесі бар әкімшілік бірлік болды. Мақсат 
өтемақыға қол жетімділікті жақсарту және 
операциялық шығындарға оң әсер ету еді. 
Ресурстарды әкімшілікке, сот шығындарына 
және сот процестеріне жұмсаудың орнына, 
ол қаражаттар жарақат алған адамға тікелей 
бару мүмкіндігіне қол жеткізілді.

Олардың барлығы ортақ сақтандырушы  
- Landstingens Ömsesidiga Försäkringsbolag 
(LÖF) компаниясыныың қызметін пайдала-
нады. Швециядағы сақтандырудың осы түрі 
ең жетілдірілген және тиімді жұмыс істей-
тін болып саналады. Онда әсіресе жағымсыз 
оқиғалар туралы есеп беру жүйесі жоғары 
деңгейде [4, 89 б.]. 

Швед моделі дене жарақаты жағдайында 
қаржылық өтемақы беруге бағытталған және 
ол азаптау құқығы, жеке сақтандыру, мемле-
кеттік сақтандыру, ұжымдық шарттардағы 
сақтандыру және әлеуметтік қамсызданды-
ру жүйесі арасындағы өзара тәуелділікпен 
сипатталады. Әртүрлі сақтандыру тетіктері 
мен ережелері толық өтемақы қағидасына 
сәйкес зиянды өтеу үшін үйлестіріледі. Бұл 
жүйеде сақтандыру маңызды рөл атқара-
ды және швед моделі азаптау құқығының 
маңыздылығының төмендеуімен сипаттала-
ды. Кінәлі адамның кінәсінсіз сақтандыруға 
сәйкес өтемақы алу құқығы дәстүрлі азаптау 
жауапкершілігіне тәуелді емес. Оның орны-
на өтемақы зиян келтіретін бизнесті жүр-
гізетіндер қаржыландыратын сақтандыру 
жүйелері арқылы беріледі [5, 74 б.].

Канада. Канадалық денсаулық сақтау 
жүйесі еуропалықпен салыстырғанда та-
рихқа бай емес, алайда ол бүгінгі күні әлем-
дегі ең дамығандардың бірі болып санала-
ды. Бұл жүйенің табысты қалыптасуының 
маңызды көрсеткіші - халық денсаулығы-
ның жақсы көрсеткіштері болып табылады.

Дәрігерлердің көпшілігі жеке тәжірибеге 
ие және жоғары автономды. Кейбір мамандар 
ауруханаларда немесе жергілікті сауықтыру 
орталықтарында келісімшарт негізінде жұ-
мыс істейді. Жеке тәжірибедегі мамандарға 
мемлекет көрсетілген көмекке байланысты 
ақы төлейді, мұндай дәрігерлер тікелей про-
винцияның немесе аумақтың бюджетінен 
ақы алады. Жеке тәжірибесі жоқ дәрігерлер 
көрсетілген медициналық қызметтер саны-
на сәйкес белгіленген жалақы алады.

Отбасылық дәрігерге немесе өз таңдауы 
бойынша клиникаға барған кезде канада-

лықтар елдің әрбір тұрғынында бар меди-
циналық сақтандыру картасын (Health Card) 
ұсынады.

Канадада дамыған және жақсы ұйымда-
стырылған көпсалалы және маманданды-
рылған ауруханалар жүйесі бар. Сонымен 
қатар, емдеу және профилактикалық мақсат-
та халықты салауатты өмір салты негіздері-
не оқытумен айналысатын медициналық ор-
талықтардың кең желісі құрылған.

Мемлекетте коммерциялық емес қоғам-
дық ұйымдарды мемлекеттік органдар мен 
халық арасындағы байланыстың маңыз-
ды элементі ретінде пайдаланатын жал-
пыұлттық медициналық сақтандыру жүйесі 
құрылған. Бұл тағы бір канадалық ерек-
шелік, көптеген қоғамдық ұйымдар денса-
улық сақтау саясатын жергілікті деңгейде 
жүзеге асыруға, медициналық көмек көрсе-
туге, әлеуметтік қолдау жасауға, салауатты 
өмір салтын насихаттауға және қоршаған 
ортаны қорғау мәселелерін шешуге белсенді 
қатыса алады.

Канадада медицина қызметкерлерінің 
кәсіби жауапкершілігін сақтандыру мен 
қорғауды  Канадалық медициналық қорға-
ныс қауымдастығы  жүзеге асырады.

Канадалық медициналық қорғаныс қа-
уымдастығы (CMPA) -  мүшелікке негіз-
делген, Канададағы дәрігерлер үшін заңды 
қорғауды, жауапкершілікті қорғауды қамта-
масыз ететін және тәуекелдерді басқару бой-
ынша оқытуды жүргізетін коммерциялық 
емес ұйым. CMPA сонымен қатар абайсы-
зда клиникалық күтімнен зардап шеккен 
науқастар мен олардың отбасыларына өте-
мақы төлеуді жүзеге асырады. Бүгінгі күнде 
95% канадалық дәрігерлер аталған қауымда-
стықтың мүшесі.

CMPA өзін «өзара қорғаныс» құралы 
ретінде сипаттайтын дәрігерлерге арналған 
ұйым. Басқаша айтқанда, бұл сақтандыру 
компаниясы емес. CMPA мен оған мүше 
дәрігерлер арасында CMPA медициналық қа-
теліктерден зардап шеккендердің шығынын 
өтеуге кепілдік беретіні туралы келісім жоқ. 
Дәрігер Канаданың сот жүйесіне келгенде, 
оның заңды қорғанысын CMPA қаржылан-
дырады, ол өзі қабылдаған істерді тек өзінің 
қалауы бойынша қабылдайды. CMPA аза-
маттық сотта медициналық немқұрайлылық 
үшін сотқа тартылған дәрігерді қорғай ала-
ды, сондай-ақ қаржылық алаяқтық (мы-
салы артық төлемдер), лауазымдық қыл-
мыстар, жыныстық құқық бұзушылықтар,  
тіпті ұрып-соғу және ауыр қылмыстар үшін 
қылмыстық сотта айыпталған дәрігерді 

құқықтық қорғай алады.
Қауымдастық қызметінің жемісті бо-

луына қарамастан жүйенің сыншылары да 
аз емес.  Олардың пікірлерінше аталған қа-
уымдастық қызметінің келесідей кемшілік-
тері бар: 

- дәрігерлерге көмек қатаң түрде дискре-
циялық негізде беріледі; 

- CMPA кеңесі ешқандай себепсіз көмек-
ті шектеуге, қабылдамауға немесе тоқтатуға 
құқылы;

- зардап шеккендерге тым ұзақ уақыт өте-
мақы төленеді;

-  медициналық қателік салдарынан жа-
рақат алған науқастарға кепілдендірілген 
өтемақы мөлшерлері қарастырылмаған [6, 
38 б.]. 

Түркия. Түркияда денсаулық сақтау жүй-
есі жоғары деңгейде дамыған. Түркия Ре-
спубликасының Конституциясында әрбір 
азаматқа әлеуметтік қамсыздандыру құқығы 
бекітілген, сондықтан кез-келген азамат қа-
жет болған жағдайда медициналық көмек 
ала алады. Мемлекеттік және жеке ауруха-
налар мен клиникаларда көрсетілетін қыз-
меттер қолайлы және жалпыға қол жетімді.

Денсаулық сақтау жүйесін дамыту үшін 
қабылданған бірқатар шаралар Түркияның 
көрсетілетін медициналық қызметтер дең-
гейі бойынша әлемдегі жетекші елдердің қа-
тарына кіруіне мүмкіндік берді. Жаңа ауру-
ханалар мен медициналық орталықтардың 
ашылуына байланысты клиникалық база 
дамуда, жан басына шаққандағы төсек-орын 
саны да өсуде. Дәрігерлер санының өсуіне 
және олардың жоғары дайындық деңгейі-
не байланысты, пластикалық хирургия, көз 
және жүрек операциялары сияқты көптеген 
жаңа медициналық профильдер бойынша 
елдің мүмкіндіктер деңгейі айтарлықтай 
өскен.

Соңғы 20 жылдағы жеделдетілген рефор-
малар және 2003 жылы бастау алған «Ден-
саулық сақтауды қайта құру» бағдарлама-
сының арқасында Түрік Денсаулық сақтау 
жүйесі қайта құрылды, жалпы медициналық 
сақтандыру жүйесі енгізілді. Осы өзгері-
стердің нәтижесінде азаматтардың денса-
улық сақтау қызметтеріне қолжетімділігі 
жақсарды, сондай-ақ табысы төмен адамдар-
ды денсаулық сақтаудың жоғары шығында-
рынан қаржылық қорғау жағдайы жасалын-
ды. 2012 жылдан бастап барлық азаматтар 
медициналық сақтандырудың жалпы жүй-
есіне қосылуға міндетті [7, 413 б.].

Барлық тәжірибедегі дәрігерлер мемле-

кеттік немесе жеке денсаулық сақтау меке-
мелерінде жұмыс істейтініне қарамастан, 
заң бойынша медициналық қателіктер үшін 
жауапкершілікті сақтандыруға міндетті. 
Алайда, түрік үкіметі мемлекеттік денсау-
лық сақтау мекемелерінде жұмыс істейтін 
дәрігерлердің барлық сыйақы шығында-
рының жартысын төлейді. Сақтандыру по-
лисінің нақты құны мамандықтың саласына 
(мысалы, пластикалық және эстетикалық 
хирургия, шұғыл медициналық көмек, хи-
рургиялық онкология, кардиохирургия, ми 
хирургиясы, анестезиолог, гинеколог, нео-
натолог және т.б.) және кәсіби мәртебесіне 
(мысалы, жалпы тәжірибелік дәрігер) байла-
нысты. Дәрігерлердің сақтандыру сыйақы-
ларының мөлшері олардың қолайсыз оқиға-
ларының тарихына және тәжірибе көлеміне 
байланысты. Максималды қамту шегі - бір 
миллиард сегіз жүз мың түрік лирасы. 

Заңнамада дәрігерлердің медициналық 
араласуынан зардап шеккендер үшін сақтан-
дыру компаниясы алдындағы кәсіби жауап-
кершілікті сақтандыру негізінде талап-ары-
здарды қарастырудың, шығындарды өтеудің 
екі әдісі қарастырылған. Олардың біріншісі 
- сақтандыру компаниясына жауапкер ретін-
де тікелей талап қою арқылы. Екінші әдіс – 
сотқа жүгіну арқылы. Бұл істерді қарау құ-
зыреттілігі бірінші сатыдағы шаруашылық 
соттарына тиесілі және осы жағдайда 
сақтандыру компаниясына барудың қажеті 
жоқ.

Тағы бір әдіс қосымша әдіс бар, ол – 
«Сақтандыру туралы» №5684 заңымен 
құрылған сақтандыру арбитраждық комис-
сиясына жүгіну. Алайда, арбитражға жүгіну 
үшін сақтандыру компаниясына жазбаша 
өтініш жазу қажет және осы өтінішке 15 
жұмыс күні ішінде жауап беріледі. Бұл жер-
де комиссия тек белгіленген шеңберде ғана 
өтемақы бере алады.

2014 жылдың 28 мамырында қабыл-
данған «Тұтынушылардың құқықтарын 
қорғау» туралы Түркия Республикасының 
кодексінде денсаулық сақтау мәселелері-
не де назар аударылып, тұтынушылардың, 
яғни науқастардың құқықтарын қорғау 
тәртібі қарастырылды. Кодекс қабылданған-
нан кейін тұтынушылардың құқықтарын 
қорғау соты науқастар мен жеке ауруханада 
қызмет ететін дәрігер арасындағы өтемақы 
істеріне байланысты жанжалдарды шешу 
үшін кодексте анықталған «тұтынушы» 
және «қызмет көрсетуші» ұғымдарын қол-
дана бастады. Тиісінше, бұрын Түркияның 

кассациялық соты медициналық даулардан 
туындайтын науқас пен дәрігер арасындағы 
істерді тұтынушылар сотымен байланысты 
емес деп келген болса, бүгінгі күні мұндай 
істер керісінше, тұтынушылар сот ісіне  қа-
тысты деп танылуда [8, 10 б.].

Аталған елдердегі тәжірибе көптеген 
жылдар бойы жүргізілген реформалар мен 
медицина саласын реттейтін заңнамаларды 
жетілдірудің, мемлекеттің халық денсаулық 
сапасын арттыру үшін жүргізген үлкен ең-
бегінің нәтижесі болып табылады. Әрине, 
бұл елдердегі тәжірибесіне сүйеніп аталған 
сақтандыру жүйесін енгізу еліміз үшін қажет 
деген қорытынды жасауға болады. Алайда, 
біріншіден бізге қолайлы болатын моделді 
таңдауымыз қажет, екіншіден заңнамалық 
қамтамасыз ету мен ұйымдастырушылық 
сипаттағы өте ауқымды жұмыстар атқа-
рылуы тиіс. 

Заң бойынша медициналық қателіктер 
үшін жауапкершілікті сақтандыруға міндет-
тілікті енгізген Түркия еліндегі жүйе әзір-
ше бізге қолайлы болуы тиіс. Дәрігерлердің 
медициналық араласуынан зардап шеккен 
тұлғалар үшін сақтандыру компаниясы ал-
дындағы кәсіби жауапкершілікті сақтандыру 
негізінде талап-арыздарды қарастырудың, 
шығындарды өтеудің әдістері де аталған ел-
дегідей жүзеге асырылуы мүмкін.

Сақтандыру елімізде бастапқы кезде мін-
детті болуы оның жүйелі түрде енуіне көме-
гін тигізуі керек. Ал болашақта сақтанды-
руды ерікті етуге немесе Канадалық нұсқа 
түріндегі қауымдастықтар арқылы  жүзеге 
асырылуына мүмкіндік беруді қарастыруға 
да болады. Алайда, ол моделдің мемле-
кетімізде жұмыс істеуі үшін тәуелсіз инсти-
туттар арқылы сақтандыруды жүзеге асыру 
мүмкіндігіне қол жеткізуіміз қажет. Осы 
тұста әсіресе еліміздегі азаматтық қоғамның 
негізгі институтарының қатарындағы қа-
уымдастықтардың еріктілігіне, мүшелерінің 
құқықтары мен мүдделерін толық қорғай 
алуына үлкен күмәніміз бар.

Дене жарақаты жағдайында қаржылық 
өтемақы беруге бағытталған, жеке сақтан-
дыру, мемлекеттік сақтандыру, ұжымдық 
шарттардағы сақтандыру және әлеуметтік 
қамсыздандыру жүйесі арасындағы өзара 
тәуелділікпен сипатталатын швед моделінің 
кейбір элементтері де бізге қолданылуы 
мүмкін. 

Отандық ғалымдардың пікірінше мін-
детті кәсіби жауапкершілікті сақтанды-
руды енгізу әсіресе денсаулық сақтау 
мамандары үшін маңызды, себебі ол меди-

циналық көмекке келтірілген залал жағдай-
ында зиянды өтеу кепілдігін қамтамасыз 
етеді, көрсетілетін медициналық қызмет-
тердің сапасын арттырады, жанжал деңгей-
ін төмендетеді, науқасқа келтірілген залал 
үшін өтемақы кепілдендірілген болады және 
құқықтық қақтығысты шешудің нақты меха-
низмі бекітіледі [9, 499 б.].  

Шағымды қарауды медициналық ұйым 
ішкі аудит қызметі деңгейінде медиация эле-
менттерін қолдана отырып, сондай-ақ бей-
інді медициналық қауымдастықтарды тарта 
отырып жүзеге асыратын болады. Науқас 
шешіммен келіспеген жағдайда, шағым са-
раптамалық қорытынды беру үшін медици-
налық және фармацевтикалық бақылау ко-
митетінің аумақтық бөлімшесіне берілетін 
болады. Оң нәтиже шығарылған жағдайда 
шағым бойынша материалдар, оның ішінде 
сот-медициналық сараптаманың қорытын-
дысы медициналық ұйым сақтандырылған 
сақтандыру компаниясына жіберіледі.

Науқасқа келтірілген зиян үшін өтемақы 
төлеуді ҚР Денсаулық сақтау министрлігі 
айқындаған жағдайлар бойынша сақтан-
дыру компаниясы жүргізеді. Төлемнен бас 
тартқан және қанағаттанбаған жағдайда на-
уқас сотқа жүгінуге құқылы болады.

Нәтижелер
Мақалада зерттелген медицина қызмет-

керлерінің кәсіби жауапкершілігін сақтан-
дыру жүйесінің енгізілуі еліміз үшін қажет 
деп санаймыз және оның қабылдануы келе-
сідей нәтижелерге немесе медицина сала-
сындағы мәселелердің шешілуіне қол жет-
кізуге мүмкіндік береуі тиіс:

- зиянды өтеу кепілдігін қамтамасыз 
етеді: келтірілген залал үшін өтемақы кеп-
ілдендірілген және төлем жүргізудің нақты 
механизмі қалыптасады;

- жанжалдарды шешудің құқықтық меха-
низмі бір ретке келетін болады;

- келтірілген залал үшін өтемақының 
шекті көлемі бекітілетін болады;

- жалпы медициналық көмектің сапасы-
ның жақсаруына әсер етуі тиіс;

- қабылданып жатқан жүйе жауапкер-
шілік құнын медицина қызметкері мен ме-
кеме арасында тең бөлуді көздейді: бұл өз 
кезегінде тараптардың қызмет көрсету сапа-
сына ортақ жауапкершілік пен мүдделілікке 
әкелуі түріндегі оң нәтижелер беруі тиіс; 

- шағымдарды қарау процессіне қатысуы 
медициналық қауымдастықтар қызметінің 
жауапкершілігін жоғарылатып, рөлінің ар-
туына әсер етуі тиіс;

- медицина қызметкерлерінің құқықтық 
қорғалуын қамтамасыз етуге көмегін тигі-
зеді.

Әрине, аталған нәтижелерге сақтандыру 
жүйесі дұрыс енгізілген жағдайда қол жет-
кізуге болады, кедергілерді жою мен сақтан-
дырудың жүзеге асырылуы,  жауапкершілікті 
қамтамасыз етуіге байланысты заңнамалық 
базаның қабылдануы аса маңызды.

Қорытынды
Жоспар бойынша 2023 жылдан баста-

лып, ал 2025 жылдан бастап сақтандыру 
сыйақысының сомасын медициналық ұйым 
мен медицина қызметкері арасында бөлу-
ді көздейтін, ортақ кәсіби жауапкершілікке 
әкелетін жүйенің енуі еліміздегі медицина 
саласында оң өзгерістерге әкелуі тиіс деген 
пікірдеміз. Жүйенің енгізілуі көрсетілетін 

қызметтердің сапасын арттыруда, медици-
налық ұйымдарда жанжалдың төмендеуін 
қамтамасыз етуде тиімді құралға айналуы 
тиіс. Сондай-ақ, медициналық қызметтің 
сапасына медициналық қызметкермен қатар 
медициналық мекеме де жауапты болады, 
яғни сапалы қызмет көрсетуге екі тарап бір-
дей мүдделі деуге болады.

Қарастырылған шетелдік тәжірибелер-
ге назар аудару маңызды болып табылады. 
Сақтандыру елімізде бастапқы кезде міндет-
ті болуы оның жүйелі түрде енуіне көмегін 
тигізуі тиіс. Ал болашақта сақтандыруды 
ерікті етуге немесе Канадалық нұсқа түрін-
дегі қауымдастықтар арқылы  жүзеге асы-
рылуына мүмкіндік беруді қарастыруға да 
болады.

